Ek wens iemand wil my die storie weer oorvertel…

 Die een van die koning wat 'n kunstenaar gehuur het om 'n groot skildery op een van sy paleis se mure te maak. Sovêr ek onthou gaan die storie toe so dat die kunstenaar 'n groot gordyn voor die muur laat ophang het en hy het dag vir dag, vir 'n lang tyd agter die gordyn verdwyn met sy verf en kwaste en in die aand laat weer te voorskyn gekom. Niemand mag die werk gesien het voodat hy nie klaar was nie.

Toe hy die dag klaar was, reël hulle 'n groot fees by die openingsgeleentheid wat deur die koning en al die edelliede bygewoon sou word. Voor hulle die gordyn opskuif het die kunstenaar eers iets wou sê. Dis 'n besondere skildery, verduidelik hy. So besonders - dat slegs mense met edel bloed in hul are dit kan sien - gewone mense sou niks sien nie!

En toe hy die gordyn ooptrek toe  dreun die omstanders van bewondering en daar is oral uitroepe van waardering vir sy werk. Die vangplek? Die muur was rêrig leeg!

Lekker ou lawwe storietjie, maar tog so vol van lesse oor die menslike natuur. En oor godsdienstige mense…

Baie mense (dink ek) sit so in die kerk en hulle sien geen skildery nie. Maar hulle kraai saam met andere wat ook kraai, maar wat ook geen skildery sien nie. Sien, ek kan nie dat jy weet dat ek nie die skildery sien nie, en jy durf nie laat ek weet dat jy ook nie die skildery sien nie. Kan nie laat ander weet  ek is nie van edel bloed nie - nooit!!

Hoe is dit moontlik - veral waar dit van ewigheidsbelang is? Interessant ek lees vanmore dit raak: "Nog 'n klein tydjie en die wêreld sien My nie meer nie; maar julle sien my, omdat Ek lewe en julle sal lewe" En iemand vra Hom : Hoe is dit moontlik? En Hy antwoord: "As iemand My liefhet, sal hy My woord bewaar, en My Vader sal hom liefhê, en Ons sal na hom toe kom en by hom woning maak."

Sonder geloof sien mens God nêrens, met geloof sien jy Hom orals!

 Daar is so iets soos Koningsbloed wat maak dat God vir jou sigbaar word. Dis as jy Hom liefhet - as jy Sy woord bewaar. Dis hoekom ek tradisies en rituele en gewoontes  en posisies en status  in godsdiens so verpes. Dis hoekom koelbloedige eerlikheid en  brutale eenvoud so kardinaal is. Dis tog so sinneloos as mense net kerk toe kom om hul gewetes te sus - wat help dit? As iemand nie die Koningsbloed dra nie - is dit dan nie maar beter om sommer heeltemal by die huis te bly nie en niks voor te gee nie?

Hierdie Koningsbloed verbintenis met Jesus is terselfdertyd ook 'n Koningsbloed verbintenis met Sy Liggaam , die gemeente. Die een gaan saam met die ander. As iemand vind  dat hy maar net 'n nou-en-dan-belangstelling in die  lewe van die gemeente het, dan wonder ek of dit nie tyd is  vir 'n bloedoortapping nie?

